IRUÑEA 2015/07/23
Ministro andre txit gorena, Nafarroako Parlamentuko lehendakari txit gorena, Eusko Legebiltzarreko lehendakari txit gorena, Foru parlamentari txit prestuak, Agintari txit gorenak eta prestuak, jaun-andreok: 
Nafarroa garai berri bat hastear dago, eta bere hiritarren erabaki subiranoak hala erabakita izan da. Eta hori da gure gizartearen normaltasun demokratikoari egiten diodan nire lehen aitorpena, tamalez historian zehar askotan lapurtu diguten normaltasun horri.

Horregatik, gaurkoan ezin ditut ahaztu bere uste oso eta lanarekin aldaketa baketsu eta demokratiko hau ahalbidetu dutenak.
Izan zirelako gara eta garelako izango dira.

Idatzita utzi ziguten, eta gaur hemen aipatu nahi ditut hona ekarri gaituzten gizon-emakumeak. 
Nafarroa aske eta solidarioaren alde hamarkadetan zehar egindako lanarekin lekukotza eman digutenak. 

Fusilatuak izan, diktaduraren errepresioa eta diskriminazioa jasan eta demokrazian haien ideiak defendatzen jakin zutenen seme-alabez ari naiz; gaur egun, oraindik ere, demokrazia horrek asko eta askori ukatzen dizkie senideen hondakinak. 

Nortasuna eta kultura defendatu nahian, seme-alabak ikastoletan hezi nahi izan zituztenak aipatu nahi ditut, ez baitzuten inolako errekonozimendu ofizialik jaso eta zailtasun ekonomiko izugarriekin egin baitzuten aurre. 

Indar guztiekin eta familiaren soldatarekin borrokatu izan zuten milaka langilez ari naiz. Lan-eskubideen eraikina egitea lortu zuten, eta, egun, eraisten ari da krisiaren aitzakia medio. 

Horiek guztiek askatasuna eta aurrerapena defendatu dituzte, batzuetan bizitzarekin ere bai, baina elkarbizitzaren zintzotasunarekin eta edozein indarkeria-mota ukatuaz eta salatuaz haien ideiak ezartzeko. 

Eta une politiko honetara ekarri beharrean aurkitzen naiz erresistentzia demokratikoa gizarte hobe bat eraikitzeko eta egiteko modu bilakatu dutenak. Horien guztien artean, badut nire erreferente pertsonal eta politikoa, eta hementxe gogora ekarri nahi dut: nire aita, Javier, zuetariko asko bezala gaur hemen beteta ikusiko baitzuen aldaketaren grina. 
Porque izan zirelako, iritsi gara…
Eta orain itzultzea egokitzen zaigu: gizarterik onena eraikitzea. 
Nafarroan, garai berri honekin aukera historikoa irekiko da bakean bizitzeko. Azken mendea baino haratago atzera egin beharrik gabe, Nafarroak era berezian jasan du indarkeriaren aztarna, eta, gaur, memoriaren errekonozimendua aintzat hartuta, bakeari tinko heldu behar diogu, ideiak modu askean defendatzeko, gure artetik heriotza behin betiko kentzeko. 
Nafarroako lehendakari bezala, elkarrekin bakean bizitzeko helburua  utziezina izango da niretzat. 
Inoiz ere ez gehiago frenteetan apurturiko Nafarroarik, inoiz ere ez gehiago bortizkeriatik probetxua ateratzen duen Nafarroarik. Nafar guztiontzat garai berri bat hasten baita.

Jasan ditugun enfrentamendu alfer eta antzuak errotik kenduko dituen normaltasun barneratzailea, ideiengatik edo hizkuntza adierazpenagatik eman den bazterkeriarekin bukatuko duena. Hori da nigan jarritako arduraren jardunean egunero defendatuko dudan Nafarroa. 

Erriberan, Sakanan, Iruñerrian edo Bortzirietan jaiotzeak nafar izateko eskubide berberak eman behar ditu. Eta eskubide zibil eta sozial berdinak edukitzeaz ari naiz, aukera berdintasunean bizitza garatzeko aukera izateaz. Gaur egun hori ez da horrela eta komunitate honek jasaten duen lurralde desoreka gobernu ekintzaren bidez zuzendu beharra dago.

Baina garai berriaren indarra eta aldaketaren balioa herritarren aurrean politika duin bihurtzeko gaitasunaren arabera neurtuko dira. Politika, lehenik eta behin, publikoa besteengana eramateko modu bezala ulertu behar da. Besteen premiak eta desirak arretaz ikusteko modua bezala. Parte hartzeko eta konpromisoa izateko eguneroko ariketa bezala. 
Gaur inoiz baino gehiago, ordezkaritza politikoan aldi baterako gaudenok konpromiso etiko bat dugu; hau da, gizartearen aurrean jarrera pertsonalen bidez eredu izatea. Ohartu behar dugu politikan egoteak erantzukizun-plusa berekin duela. Zintzoak izan behar dugu, baina inguruan dugun guztiaren zintzotasuna ere zaindu behar dugu, eta ez ditugu onartu behar —nik ez ditut onartuko— oro har politikaren eta bereziki horretan aritzen garenen ohorearen aurka eginiko erasoak. 
Gizarteak eskatu digun aldaketak dakarren lan itzela ezin dezakegu hartu instituzioetatik legegintza edo exekutibo arloa zuzendu behar dugunok bakarrik. Gure gizartean norbanakoaren balioak berreskuratu behar dira. Nafar bakoitzak jakin behar du haiena ere badela zeregina, haien lanean edo familiarekin eta lagunekin printzipio etikoak aurrean izan behar dituztela. 
Emandako hitzaren balioa, gainerakoen arazoekiko solidaritatea edo aurkako iritziekiko errespetua izan behar ditugu gure foru lurraldearen iparraldetik hegoaldera eta ekialdetik mendebaldera. 
Eta aldaketa sakona, iraunkorra eta aldi berean zentzuzkoa eta integratzailea burutu ahal izateko egiten den erantzukizun-deia gure gizartean dauden agente sozial guztiengana ere zuzentzen da. 
Nafarroak bere tamainaz, kokalekuaz eta aniztasunaz erabat jabetu  behar duen lurraldea izan behar du. Eta horrekin guztiarekin bere izatea errekonozitu behar du. Hori errealitate historiko eta politikoa da, eta ez berezitasuna, Nafarroako herriaren subiranotasunean oinarritua eta akordioaren eta itunaren mahaiaren beste aldean ez hainbeste eta ez beti kontuan izan dena. 
Eta mahaiaren beste aldean, Madrilen, gaur egotea dagokion horri oraintxe bertan esan nahi diot lehendakari hau eta Gobernua ez direla nekatuko eskubide historikoak defendatzeko negoziaketa-lanak egiten. Gure historian zehar beti erantzukizuna eta inoiz ez pribilegioa eskatu duten eskubideak eta partekatu behar ziren lekuan partekatu diren eskubideak ez dira inoiz solidaritate ezaren ikur izan. 
Jakin badakit zein den nire leku politikoa abertzale gisa Nafarroan; halaber, badakit nire posizio politikoaren zatiarekin gehiengoa bat ez datorren erkidegoa zuzenduko dudala une honetatik aurrera. 
Horren jakitun erabat izanik, Nafarroa beti defendatu dut subjektu politiko gisa, eta, azken finean, erkidego honetako emakumeek eta gizonek soilik erabakiko dute haien destinoa. Inolako presiorik gabe eta kanpoko mendekotasunik gabe. 
Horri buruz nire jarreraren oinarriak argi utzi ondoren, baita ere esango dizuet aldaketaren energiak  alderdi interesen eztabaida faltsuetan galtzerik ez dudala onartuko.

Nafarroak  oraintxe bertan gure esfortzu eta ardura handiena eskatzen dituen lehentasun sozial eta ekonomikoak ditu, eta horrela esan digute hiritarrek haien botoekin hautestontzietan. Ez dezagun ahaztu nafarrek haien botoekin hautestontzietan adierazi dutenaren irakurketa zuzenaren araberakoa izango dela hein handi batetan garai berriaren norabide politiko zuzena asmatzea.

Eta inork ez dezala pentsa gaur hasten dugun garaia parentesi hutsa edo akzidente iragankorra denik.

Aldaketa geratzeko etorri da. Batetik, nafarrek horrela eskatzen dutelako, eta,  bestetik, erantzukizun hori onartu dugunok badakigulako horrek zer-nolako erronka dakarren eta horri aurre egiteko prest gaudelako. 
Gaur nire gain hartzen dut Nafarroako lehendakari gisa dudan konpromisoa apaltasun osoarekin. Karguak eta uneak duten garrantziaz jabetzen naiz, baina indarrez eta ilusioz beteta nator. Aldaketaren premiaren eta garai berriaren aukeraren uste osoarekin, nire lanari heltzen diot gogoz beteta. 
Nire nahia da Nafarroa pobreziaren bazterketaren lurralde bilakatzea. 
Nire nahi da Nafarroa enplegu osora hurbiltzea, kalitatezko enplegura eta soldata duinak dituen enplegura. 
Nire nahi da Nafarroak sexu, jatorri edo sinesmen bidezko era guztietako diskriminazioa errotik ateratzea. 
Nire nahia da Nafarroan nafar guztiek euskara haien hizkuntza bezala sentitzea. 
Nire nahia da Nafarroa erreferentea izatea gizarte berritzaile gisa, bertakoen talentu guztia aprobetxatzeko eta erakartzeko gai izateko. 
Nire nahia da autogobernuaren eskubide-tresnak gehitzea, mundu globalizatuaren erronkak hobeto onartu ahal izate aldera. 
Nire nahia da, azkenik, nafarrek beren patua modu askean eta baketsuan erabakitzea, XXI. mendeko erronkei aurre egiteko gai den Europan sartuta. 
Nire gogo horien parte izateko gonbita luzatzen dizuet, nik egingo dudan ilusio berarekin egiteko eskatzearekin batera. Soilik gutariko bakoitzak Nafarroa hobe batean sinesten  badugu, gai izango gara gure gurasoek guri utzitako lekukoa gure seme-alabei emateko. 
Jaun andreok, gaur Nafarroako presidentziaren karguari baiezkoa eman diot. lekukoa zaintzeko zintzotasunez eta tinkotasunez. Datozen lau urteotako lana izanen da; hura lana eta hori helburua: lekuko eder hori datozen belaunaldietara pasatzea.
Jaun andreok, Eskerrik asko.

